
Faauigaga o Faaaliga

CHAPTER ONE/MATAUPU MUAMUA (1:1-20)

1:1–8 Faatomuaga ma le Amataga o le Tusi 
1:1–3 Faatomuaga: Tuufaasolo le Faaaliga i ona Molimau (Prologue: A Chain of Witness)
1:4–8 Amataga Faatusiga: Faatalofa (Epistolary Greeting: Salutation)

O fuaiupu muamua nei (1:1-8), o ni upu ua tautala ai se tagata na tuufaatasia faaaliga na vaaia e Ioane, e ta-aofai ai vaaiga na iloa e Ioane, a o lei oo ina faailoa mai i upu a Ioane lava ia, faaaliga ia.

1:1–3 Faatomuaga: Tuufaasolo le Faaaliga i ona Molimau (Prologue: A Chain of Witness)

I le vaega muamua lenei (1:1-3) o le faatomuaga ma le amataga o le tusi (1:1-8), ua ta’u mai ai, o faaaliga na iloa e Ioane (o le a faamatala mulimuli ane), e iai se faasologa o lona tuuina mai. O le faasologa: Faaaliga a Iesu Keriso na tuuina iai e le Atua, e faailoa e agelu ia faaaliga I le auauna o Ioane.

FUAIUPU 1
Upu faataua: 

Tuuina atu (give/didomi) – O le uiga o le upu tuuina atu e pei ona faaaogaina ai, o le tuuina atu lea i le isi tagata o se malosi faapitoa, o le mana ma le malosi uma lava, e faatino ai se faamoemoe lelei, mo le isi tagata poo isi tagata. I le faasologa mai o le faamatalaina e le NT ole faamoemoe lea o le Atua, e iloa ai, o lea faaaliga, o le alofa tunoa (karis) lea o le Atua e ala ia Iesu Keriso mo le faaolaina o le tagata. 
Fesili – Pe ua faaolaina oe I le taimi nei, pe faatali seiloga e oo I le iuga o le ola nei, ona faatoa iloa lea?
(Realized and Consistent Eschatology)

Faaali/faailoa atu (show/deiknumi) – Faaali mai I le Atua o faaaliga o lona alofa tunoa, o le faailoa mai lea o le mautinoa o lona finagalo alofa, mo le tagata agasala. E faailoa i ana auauna. O le uiga ole upu auauna, o loo taoto ai le faamoemoe o le Atua ua ala ai ona faailoa faaaliga a Iesu Keriso i ana auauna e pei o Ioane. 

Auauna (servant or slave/doulos): pologa
·  O le avea o le tagata faatuatua ma auauna e iloa ai e le tagata lona tulaga ma lana fatuaiga tausi I le va feagai ai ma le Atua.
· O le auauna e faamoemoe I lona matai. O lona uiga, o le tagata faatuatua, o le auauna a le Atua, e faamoemoe ile Atua.
· O le avea ma auauna e fai le galuega auauna ma le loto atoa mo le matai (Atua)

O lona uiga, o le faaali atu e le Atua o faaaliga a Iesu Keriso, e ana agelu i ana auauna, ina ia faailoa atu faa-auauna e ana auauna I le lalolagi.

Mea vave oo mai (what must soon take place) – e amata I le ola nei, le ola ai o tagata I faaaliga ia. Fetaiai ai o le tagata faatuatua ma puapuaga o le ola nei e le mafai ona ‘alo ese ai. Ae o le oo mai o ia puapuaga, e iai lona taunuuga mo le tagata faatuatua e tumau I tala atu ole ola nei. E pei ona iloa I aoaoga o le agasala. O le agasala e pei o Satani e iai lona malosiga. Ae e gata I le oti. A o le alofa tunoa o le Atua e pei ona faaali mai e le Atua, e I tala atu o le oti, e ola pea, poo le ola e faavavau.

FUAIUPU 2
Upu Faataua

Molimau (witness/martureo) – o le molimau e tauave, e faailoa I le talai atu ma le ola faatino. Molimau e le nofonofo, e tatau ona tu I luga e faailoa (galuega faa-auauna), e pei ona iloa I le auauna o Setefano I le tusi a Galuega (E ta’ua o le uluai Kerisiano na fasia faa-maturo – fasia faa-tagata molimau o le Talalelei). Molimau o le galuega e le gata e faia e le tagata lava mo ia, ae e faia foi mo isi. E molimau ina ola le isi, ae le ina ia afaina le isi uso-a-tagata.

Afioga a le Atua (word of God/loyos) – Molimau I le upu a le Atua. Le upu sa I le amataga. Molimau I le Atua foafoa. Na faia le tagata, ma toe faaola le tagata ua fulitua mai ia te ia. Le upu e iai le mana, na ona fetalai ona iai lava lea o mea uma na ia finagalo ai. Le upu e iai lona mana, e maua ai e le tagata faatuatua, o lana auauna le malosi ma le ola, I taimi e feagai ai ma le fili ma le tiapolo.

FUAIUPU 3
Upu Faataua

Amuia (Blessed/makarios) – O lona uiga o le fiafia ma le olioli. O le taui lea o le tagata e faalogo ma faia le mea ua faaali mai e le Atua e ala ia Iesu Keriso. E na te maua le fiafia ma le olioli e faavavau. Ma o le faamoemoe lea o faaaliga o le a faamatala mai e Ioane, na ia iloa I le motu o Patamo.

Faalogo (listen/akuo) – O le faamatalaina lea o le uiga o le faatuatua ile talitonuga faa-Iutaia. O le faalogo o loo iai I totonu ma le faatinoga. E le ta’ua se faalogo o se faalogo pe a leai se faatino. I se isi faaupuga, e leai se aoga o le iloa o le faaali mai o le Atua ae e le ola ai. 

Tausia (keep/tereo) – to keep and to preserve. E tausi le faaaliga. Tausi faapefea? Tausi e tusa ai ma aoaoga a Keriso – Loto maulalo, alofa, loto faamagalo etc…

I le aotelega la o fuiaupu e tolu o loo manino mai ai le uiga aoaotetele o faaaliga na iloa e Ioane o le a faamatalaina ele tusi o Faaalig. E faamanatu mai ai I le tagata faatuatua, o le MANA SILISILI ESE MA LE PULE AOAO A LE ATUA. Le mana o loo lotolotoi ai lona alofa faamaoni I lana tagata na ia fai, le tagata ua faaleagaina e le tiapolo ma ana ‘au. O le faailoa mai foi lea o le taua o le molimau o le tagata faatuatua I le MANA lea. O le molimau faaauauna lea a le tagata faatuatua, o loo iai le mautinoa, o le fiaifa ma le olioli e faavavau pe a tumau ai I lea molimau. O le molimau e faalogo ma tausi  le finagalo o le Atua I le soifua ma le ola o le tagata lava ia. 





1:4–8 Amataga Faatusiga: Faatalofa (Epistolary Greeting: Salutation)

O le vaega lona lua lenei (1:4-8), o le Faatomuaga ma le Amataga o le tusi a Faaaliga, o loo faamatala ai e le na tuufaatasia vaaiga na iloa e Ioane: o Ioane lava na iloa faaaliga, faatasi ai ma tagata o loo faamoemoe e faamatala iai faaaliga nei – o ekalesia e fitu I Asia. 

O ekalesia nei e fitu, o I latou ia ua fai ma sui, o tagata Kerisiano I Asia Itiiti, o loo I lalo o pulega a Roma, e agai iai le feau o faaaliga a le Atua. E taua ekalesia nei, ona o loo malosi I totonu o ekalesia nei le taumafai o nisi e tuufaatasi le talitonuga faa-kerisiano ma nisi tapuaiga. O le faaletonu o lea faiga, o le pa’u atu ai o le faa-kerisiano I le vaivaiga o isi tapuaiga. Ona le namu Kerisiano lea, ae ua malo ai le faapaupau. 

Ua faaupu I fuaipu nei, le tasi o faamoemoe taua o loo I tua o faaaliga na iloa e Ioane. O le faamoemoe o le Atua I faaaliga na iloa e Ioane, ina ia avea le tagata ma tagata e nofo I totonu o le nuu e ta’ua o le nuu fa’atupu, e avea ai o ia ma ositaulaga. I se isi faaupuga, ole faamoemoe o le Atua mole tagata, ina ia avea ma tagata e nofo tupu I lona Malo e Faavavau.

O loo atagia lea faamoemoe I le faasologa o fuaiupu 4 i le 8 i se faitauga faa-kaiesema (Chiasmus – O le faasologa o se tusiga I se X). Faataitaiga:

Fuaiupu 4 ma le 8 faamatala mai ai le Atua ma lana pule aoao – o loo soifua, na soifua, o le a afio ai…
Fuaiupu 5 ma le 7 faamatala mai ai Iesu Keriso, o le Atua ua afio mai…
Fuaiupu e 6 I le ogatotonu, faamatala ai le tagata ma le faamoemoe o lona foafoaina na faia ai e le Atua – e avea ma nuu fa’atupu….

E foliga mai lenei faauigaga, o le faamoemoe lea o le Atua na tuuina mai ai Faaliga o lona alofa tunoa, ina ia manuia le tagata, ina ia nofo tupu le tagata, pe ina ia maua le nofoaga o le tagata I le nuu fa’atupu. E mafai ai ona faaaoga lenei passage I se faamafanamafanaga o se maliu – o le saunia e le Atua o le nuu fa’atupu, mo lana tagata, lana auauna, o le ositaulaga, poo le na faia le faiva o le auauna ma le faitaulaga ia te ia I le soifuaga nei. E mafai lava ona sosoo mai ma fuaiupu e 3 na amata ai le tusi a Faaaliga o loo faamatala ai le mautinoa o le manuia oo le taui o le tagata na faalogo ma tausia le finagalo o le Atua.

Ina ua maea la ona faailoa mai o le faamoemoe lea o faaaliga, ona sosoo ai loa lea ma le faamatalaina e Ioane lava ia o mea na ia vaaia, ma lana ia lava molimau I faaaliga e pei ona faailoa iai e le agelu.

1:9–3:22 Upu mai le Atua: Apoapoaiga I Ekalesia e Fitu
1:9–20 Faailoa e Ioane o ia ma Iesu 
2:1–3:22 Tusi e Fitu i Ekalesia e Fitu i Asia 
2:1–7 Efeso: E mafai ona e Lelei 
2:8–11 Semurana: Tamaoaiga e sili atu 
2:12–17 Perekamo: Mea e nofo ai Satani 
2:18–29 Tuatira: E le leaga o le tau faasese 
3:1–6 Sarataisa: Ina ala maia 
3:7–13 Filatelefaia: Aiaiga o le tatalaina o le faitotoa 
3:14–22 Laotikaia: Faaleogalua ua puai ai

ū
Faaaliga 1:9–20 Faailoa e Ioane o ia ma Iesu 

O fuaiupu nei o loo I le mataupu muamua, e amata ai mai ia Ioane lava ia, lona faamatalaina o vaaaiga na ia iloa. Ua faailoa ai e Ioane o ia lava na iloa Faaaliga. E vaevaeina le faamatalaina e Ioane o lona iloa o ia Faaaliga I ni vaega se tolu:
i. Faalogo I le Leo – Na mafai ona faalogo I le leo ona sa I le Agaga
Faailoa ai e Ioane o ia o se tasi o I latou o loo ave iai le tusi – Efeso, Semurana, Perekamo, Tuatira, Sarataisa, Filatelefaia, ma Laotikaia. O loo tiga faatasi mai I latou I le Talalelei ia Iesu Keriso, e ala I sauaga ma faiga faamata’u o pulega a Roma I lea vaitau. O loo latou iai I totonu o faigata ma puapuaga o pulega a lea Malo, ma o loo latou iai faatasi I le onosai I ia puapuaga ona o le talitonu ma le faamaoni I le Talalelei ia Iesu Keriso. 
ii. Vaai I le e ona le leo lea – O ia lea o Iesu. Tuuugamoli e fitu o ekalesia ia e fitu, o loo iai I totonu o ia tuugamoli ia Iesu. Faamatalaina Iesu o se pupula uiga ese. Ata lea o le silisili ese o le Atua e ala ia Iesu Keriso. Uu I le lima taumatau o Iesu ia fetu e fitu, o agelu ia e fitu. Uuina e Iesu o ia fetu e fitu, o le vaaiga lea o le pule aoao o le Atua I agelu ia e fitu o loo momoli atu le feau. Faailoa mai ai foi le mautinoa o le iai I aoao ole Atua o le soifua ma le ola o tagata e ave iai le feau.
iii. Faapau Ioane e ifo I le tagata lea- o Iesu
O le uiga lea o le auauna ua na iloa le mamalu o le Atua. Poo le uiga lea o le tagata molimau I le silisiliese o le Atua, ua ia lagonaina lona faatauvaa, e faapau ma ifo. O le ofoina o le viiga I le Atua. Lagonaina o le mata’u I le Atua

E lagonaina ai e le tagata molimau le pai mai o le Atua e maua ai lona malosi e faia le fiangalo ma le soifua auauna I le Atua. Fai mai Ioane: “…ua faaee mai le aao taumatau o Iesu I luga ia te ia, ua faapea mai ‘Aua e te fefe…’” O le faamalosi mai le Atua ina ia maua pea le loto tele e faailoa le feau I ekalesia I fitu.

 CHAPTER TWO/MATAUPU 2

2:1–3:22 Tusi e Fitu i Ekalesia e Fitu i Asia 
2:1–7 Efeso: E mafai ona e Lelei 
2:8–11 Semurana: Tamaoaiga e sili atu 
2:12–17 Perekamo: Mea e nofo ai Satani 
2:18–29 Tuatira: E le leaga o le tau faasese 

2:1–7 Tusi ia Efeso: E mafai ona e Lelei 
